
Osjećaj izoliranosti koji stvara svijet tišine djetetu oštećena sluha roditelji ublažavaju svojom ljubavlju i bliskošću, te stalnim istrajavanjem u povezivanju djeteta sa porodicom i okruženjem. Takvim naporom roditelji stvaraju uslove za uspostavljanje unutrašnje harmonije i stabilnosti djeteta. Stepen uspjeha i neuspjeha u prilagođavanju djeteta porodičnoj ulozi određen je inerpersonalnim procesima u porodici. Kvalitet interakcije djeteta i roditelja, u njihovim odgovarajućim porodičnim ulogama, utiče na formiranje njegove ličnosti. U interakciji djeteta sa roditeljima, ono stiče iskustva preko kojih se osposobljava i prilagođava različitim životnim situacijama. Afirmacija porodične uloge djeteta oštećena sluha zavisi od stava i angažiranja roditelja na tom planu. Često roditelji nedovoljno posvećuju pažnje unutrašnjim odnosima između članova porodice. U mnogim porodicama akcenat je na spoljašnjem izgledu porodice, odnosno na njenoj slici u očima okruženja, umjesto da težnja bude usmjerena na kvalitetu života i odnosa unutar njenih članova.

Povedeni navedenim razmišljanjem definirali smo problem istraživanja koji se odnosi na prilagođenost ponašanja roditelja potrebama djece oštećena sluha. Formulisali smo ciljeve i zadatke koji su usmjereni na ispitivanje prilagođenosti ponašanje rditelja komunikacijskim potrebama i potrebama socijalnog, emocionalnog i spoznajnog razvoja.

Za dobivanje pokazatelja na postavljene ciljeve i zadatke izradili smo odgovarajuće instrumente istraživanja koje smo primjenili u dvije škole za djecu oštećena sluha u Sarajevu i Tuzli. Uzorak istraživanja su činili učenici oštećena sluha osnovnih (od V do VIII) i srednjih navedenih škola, N=45 i njihovi roditelji koji čuju, N=45. 

Rezultati sprovedenog istraživanja ukazuju na neprilagođenost ponašanja roditelja potrebama djece oštećena sluha. Roditelji se ponašaju prema ustaljenim shemama, stereotipno, zanemarujući da specifikum oštećenja sluha iziskuje drugačiji repertoar ponašanja od uobičajenog. Neadekvatno zadovoljavanje komunikacijskih i razvojnih potreba djece u porodičnom krugu dovodi do brojnih negativnih posljedica u emocionalnim, socijalnim i spoznajnim komponentama razvoja djeteta. 

